Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Santos Cerdán León jaunak egindako galderaren erantzuna, Foru Diputazioak emana, Erriberako ur-beharrizanei erantzuteko azterlanei buruzkoa. Galdera argitaratu zen 2015eko azaroaren 9ko 26. Nafarroako Parlamentuko Aldizkari Ofizialean.

Iruñean, 2015eko abenduaren 2an

Lehendakaria: Ainhoa Aznárez Igarza

ERANTZUNA

Nafarroako Alderdi Sozialista parlamentu-taldeari atxikitako foru parlamentari Santos Cerdán León jaunak idatziz erantzuteko galdera egin du Erriberako ur-beharrizanei erantzuteko azterlanei buruz (9-11/PES-00126). Hauxe erantzun dio Landa Garapeneko, Ingurumeneko eta Toki Administrazioko kontseilariak:

Nori edo zer entitateri eman zaio Erriberaren ur-beharrizanei erantzuteko azterlanak egitearen ardura?

Landa Garapeneko, Nekazaritzako eta Abeltzaintzako Zuzendaritza Nagusiak informazioa eskatu zion Toki Administrazioko Zuzendaritza Nagusiari, zehazki Toki Azpiegituren Zerbitzuari, Nafarroako Erriberarako ur-hornidurari buruz, zerbitzu hori baita Uraren goi horniduraren plan zuzentzailetik abiatuta behar diren azterlanak egiteko ardura duena. Informazio-eskari horri erantzunez, Toki Azpiegituren Zerbitzuak honakoa jakinarazi zuen:

“Txosten honetan ematen diren datuak heldu dira 16. azterlan-eremuan hornidurari buruz egindako azterlanetatik. Eremu horretan sartzen dira Nafarroako Erribera osatzen duten herriak.

EGUNGO EGOERA

Honako hauek dira uraren goi hornidura kudeatzen duten entitateak:

– Tuterako Uren Batzarra

– Moncayoko Ur Mankomunitatea

– ‑Cascante, Fitero eta Cintruenigoko Ur Mankomunitatea.

– Cortes

– Arguedas eta Valtierra

– Cadreita

Tuterako Uren Batzarrak goi hornidura ematen die Tuterari eta haren industrialdeei ez ezik, Castejón, Fontellas, Cabanillas eta Fustiñana udalei ere. Ebro ibaiaren kolubioian kokatuta dauden Ranney erako osinetan hartutako ura hornitzen da, eta horren osagarri, batzuetan, Lodosako Ubidetik ponpatutako ura erabiltzen da.

Epe labur-ertainean nahikoak izanen diren goi hornidurarako instalazioak dauzka, oro har egoera onean daudenak. Behar den bakarra da jarduketaren bat egitea osinetan eta erregulazio-biltegiren batean.

Behe hornidurako sarea udalek (Castejón, Cabanillas eta Fustiñana) kudeatzen dute modu autonomoan. Tuteran eta Fontellasko sarearen zati batean, berriz, Tuterako Uren Batzarra arduratzen da kudeaketaz.

Moncayoko Ur Mankomunitateak uraren ziklo integrala (goikoa eta behekoa) kudeatzen du honako udal hauetan: Monteagudo, Ablitas, Corella, Tulebras, Barillas, Murchante, Ribaforada eta Buñuel.

La Dehesako urtegitik (Tarazonako udal barrutian) hornitzen da, Magallongo erreteneko ureztaketa-gaindikinetatik eta Queiles ibailaren Los Fayos aldeko hartuneetatik heldu diren emariekin. Urtegiaren ondoan eraikitako EUTE baten bidez tratatzen dute ura, eta handik banatzen dute Mankomunitatean sartutako herrietako biltegi erregulatzaileetaraino, salbu eta Corellako kasuan, zeren eta bere udalerrian (Ombatillo) kokatutako osin batzuetatik hornitzen baita zuzenean, La Dehesako EUTEtik datorren hornidura-hoditeria egoera txarrean baitago.

Hornidurarako eskema honekin, esan daiteke egungo goi hornidurako instalazioak nahikoak direla epe labur-ertainean eta, oro har, egoera onean daudela, nahiz eta jarduketa jakinen bat egin behar den.

Mankomunitate honen funtsezko arazoak bi dira: La Dehesa urtegian biltegiratutako uraren kalitatearen ahultasuna, eta baliagarri duen emariaren kontzesioak ez duela bermatzen epe ertain-luzean etorkizunerako hornidura-azterlanetan zenbatetsitako emariak.

Gainera, Buñuelek eta Ribaforadak beren industrialdeetarako hornidura osatzen dute Ubide Inperialetik hartutako urarekin.

Cascante, Cintruénigo eta Fiteroko Ur Mankomunitateak goi hornidura kudeatzen du soilik, eta hori gauzatzen du, funtsean Las Estanquillas urtegitik ura hartuz eta hura berriki eraikitako EUTE batean tratatuz; gero handik herri bakoitzeko biltegi erregulatzaileetara banatzen da, eta Baños de Fiteroraino ere iristen da.

Goi hornidurako instalazioak nahikoak dira epe labur-ertainean eta, oro har, egoera onean daude, nahiz eta haietan jarduketa jakinen bat egin behar den.

Cortes herria modu independentean hornitzen da, Lodosako Ubidetik heldu den ur ponpatuarekin. Ur hori gero ondoko baltsa batean biltzen da; bertan EUTE bat badago, non ura tratatu eta erabiltzaileei banatzen zaien.

Epe labur-ertainean nahikoak izanen diren goi hornidurarako instalazioak dauzka. Herri honen berariazko arazoa da jatorrizko ur gordinaren kalitate txarra eta biltegiratzeko baltsaren egungo egoera izugarri txarra, zeinak are txarragoa egiten baitu uraren kalitatea.

Arguedas eta Valtierrak goi hornidurarako sistema komuna daukate, elkar hartuta kudeatzen dutena; uraren behe hornidura, berriz, bakoitzak bere aldetik egiten du.

El Ferial urtegitik hartzen dute ura, eta Valtierrako udalerrian dagoen EUTE bateraino eramaten dute. Bertan tratatzen dute ura eta biltegi erregulatzaileetara banatzen da.

Goi hornidurako instalazioak nahikoak dira epe labur-ertainean eta, oro har, egoera onean daude, nahiz eta haietan jarduketa jakinen bat egin behar den.

Cadreita modu independentean hornitzen da, Valcardera ENSko ureztaketa-saretik heldu den urarekin (Moranteko Baltsatik heldu da). Herriko biltegi erregulatzailearen ondoan EUTE bat dauka, kontsumituko den uraren kalitatea bermatzen duena.

Herri horren arazoa da herritarrentzako hornidura ureztaketa-sarearen menpe dagoela eta hura ENSaren jabetzakoa dela; horrenbestez, sozietate horren kontserbazio- eta hornidura-baldintzen menpe dago, eta horrenbestez bermeak falta dira.

Izan ere, plan honetan presa aitortukotzat jotzen diren obren artean dago Moranteko Baltsatik hoditeria independente bat egitea, zeina etorkizunean bateragarria izanen baita Mairagako Mankomunitateak Nafarroako Ubidetik hartutako urarekin eginen duen hornikuntzarako aurreikusita dagoen irtenbidearekin.

PLAN ZUZENTZAILEAK ETORKIZUNERAKO AURREIKUSI DUEN EGOERA

Plan zuzentzaileak aurreikusten du eremu osoa Nafarroako Ubidetik (2. fasea) hornitzea.

Konponbidea zehatz definitu gabe badago ere, zeren eta herriek etorkizunean eska ditzaketen emarien menpe baitago neurri handi batean, eta emari horiek goi hoditerien gaitasun hidraulikoetan izanen duten eraginaren menpe –gehienak eraiki berriak dira–, esan daiteke honako hau dela irtenbidearen oinarrizko eskema:

• Moncayoko Ur Mankomunitatearen, Tuterako Ur Batzarraren eta Cortesen hornidura-sistemak sistema bakarrean biltzea, Nafarroako Ubidetik, Tutera inguruetan, hartutako urarekin. Sistema horretan, Cascante herria sartuko litzateke eta Corella (gaur egun, Moncayoko Ur Mankomunitatean dago) desagertuko litzateke.

• Nafarroako Ubidearen hartunea egitea Las Estanquillas inguruetan, eta Corella Cintruénigo eta Fiterorekin batera hornitzea.

• Nafarroako Ubidetik hura hartzea Valtierra inguruetan, eta Arguedas eta Valtierrarako egun dagoen baterako hornidura-sistemari eustea.

• Cadreita Mairagako-Erdialdeko Mankomunitatean sartzea, eta etorkizuneko hoditeria Alesbeserainoko luzatzea, Nafarroako Ubidetik heldutako urarekin, Tafallan (La Pedrera) dagoen hartunean.

Zein egunetan eman zen azterlanak egiteko agindua? Noizko edukiko ditugu azterlanak? Zein izanen da kalitatezko uraren beharrizanak asetzeko erantzunik onena?

Osasun Publikoaren Institututik jakinarazi digute ezen, Unión del Pueblo Navarro parlamentu-taldeari atxikitako foru parlamentari Alberto Catalán Higueras jaunak egindako informazio eskari baten karietara, gai horri buruzko informazioa igorri zela Nafarroako Parlamentura. Informazio-eskari hartan, “informazioa eskatu zen Nafarroako Osasun Publikoaren eta Lan Osasunaren Institutuak Nafarroako Erriberako herri guztietako gizakientzako ur horniduraren kalitateari buruz egindako txosten guztiei buruz” (9-15/PEI-00197) eta NOPLOIk (Osasun Departamentua) azken bost urteetan Erriberako herri guztien ur horniduraren kalitateari buruz egindako txostenen kopia, horren barne direla sortu diren alerta-egoerak eta Institutuak berak edo/eta Ebroko Konfederazio Hidrografikoaren Uren Kalitatearen Sare Integralak epe berean atzemandakoak. Informazio-eskari horri emandako erantzunera jo daiteke Nafarroako Osasun Publikoaren eta Lan Osasunaren Institutuaren txostenei dagokienez (9-15/PEI-00197).

Bestalde, Landa Garapeneko, Nekazaritzako eta Abeltzaintzako zuzendari nagusiak, 2015eko urriaren 29an, Nafarroako Nekazaritzako Elikagaien Teknologien eta Azpiegituren Institutuari (INTIA SA) eskatu zion Nafarroako Ubidearen 2. faseari buruzko azterlan bat egin zezan. Zehazki, honako jarduketak egin daitezen, Nafarroako Ubidearen bigarren fasea deitutakoa dela eta:

1. fasea. Nafarroako Ubideko 2. fasean aurreikusitako eremuetan eta Ebroko Ibaiaren behe ibilguan dauden ureztatze-hornidurarako sistemen egoera:

1. Queiles ibaia eta haren deribazioak

2. Alhama ibaia eta haren deribazioak

3. Valeko urtegia

4. Tausteko Ubidea

5. Aragoiko Ubide Inperiala

6. Lodosako Ubidea

7. Nafarroako Erretena

8. Ferial urtegia

9. Ebro eta Aragoi ibaietatik heldu diren beste goragune batzuk

Hornitzen diren uren zuzkidura errealak eta haien urtaro-aldaketak aztertuko dira, bai eta erantsita dituzten azpiegituren ezaugarriak eta egoera ere.

2. fasea. Nafarroako Ubidearen 2. fasearen jarduketa-esparruan kokatutako ureztatzaileen erkidegoen egoera. Lan esparrua honakoa izanen da: batetik, 2. fase horretarako Nafarroako Ubidearen eta haren eremu ureztagarrien eraldaketaren udalez gaindiko eraginari buruzko plan sektorialean finkatutakoa –plan hori 1999ko ekainaren 7ko Erabakiaz onetsi zuen Nafarroako Gobernuak– eta, bestetik, Tausteko Ubidetik eta Ubide Inperialetik hornitutakoak.

Erkidegoetako bakoitzerako honako alderdi hauek definituko dira:

– Zuzkidura hidriko teorikoa, Ebroko Konfederazio Hidrografikoak uren aprobetxamendurako baimendutako emakidan ezarritakoa.

– Hornidura hidrikoaren iturriaren ezaugarriak.

– Erkidegoaren azalera.

– Titularrak: kopurua, egitura demografikoa, titular bakoitzeko azalera-tarteak.

– Ureztatzaileei erkidegoak fakturatutako kontzeptuak.

– Laboreen egitura (orria).

– Uraren kontsumo errealak eta defiziten zenbatespena.

– Ponpaketen energia-kontsumoa, kasua bada.

– Administrazioek aurrera eramandako jarduketak.

Lehorreko eremuetarako, ureztalur bihur daitezkeen azalerak finkatzea, beren titularrekin, egitura demografikoarekin eta titular bakoitzeko azalera-tarteekin.

Bigarren fasean, erkidego bakoitzari inkestak eginen zaizkio, honako hauek ezagutze aldera: benetako eskariak, bete gabeko beharrizanak eta laboreak nekazaritza-industriara bideratzeari buruzko perspektibak. Lehorreko eremuen kasuan, inkestak kooperatiben eta udalen bitartez eginen dira.

3. fasea. Ondoren, balizko hornidura-iturrien azterketa bat eginen da, atzemandako eskari eta defizitak asetzeko, haien ezaugarri teknikoak, inbertsio kostuak eta ustiaketa/mantentze kostuak zehaztuta. Protokolo bat ezarriko da ureztatzaileei dauden aukera desberdinak eta haien kostuak jakitera emateko.

4. fasea. Ureztatzaileen erkidegoek hornidura hidrikorako alternatibaren baten alde egiten badute, jarduketen aurreikuspen bat eginen da, dagokion finantzaketarekin, lege-esparru indardunarekin bat:

– 1/2002 Foru Legea, martxoaren 7koa, nekazaritza azpiegiturei buruzkoa.

– Nafarroaren eta Estatuaren arteko hitzarmena, Nafarroako Ubidea eraikitzekoa.

– Ebro Arroaren Plan Hidrologikoa.

– 1/2001 Legegintzako Errege Dekretua, uztailaren 20koa, Lurzoruaren Legearen Testu Bategina onesten duena.

Hori guztia jakinarazten dizut Nafarroako Parlamentuko Erregelamenduko 194. artikulua betez.

Iruñean, 2015eko abenduaren 1ean

Landa Garapeneko, Ingurumeneko eta Toki Administrazioko kontseilaria: Isabel Elizalde Arretxea

